
Кӑнна Кушки... Ӑна туран куратӑн: 
Ҫырмаллӑ ял; ял вӗҫӗнче ҫаран. 
Тахҫан кунта иккен тӑлӑх-туратӑн 
Кӗтӳ кӗтсе вӑл ӳснӗ ачаран. 

Ун чух чӑвашӑн пурнӑҫӗ, кун-ҫулӗ 
Хӑй пӳрчӗсем пек пулнӑ-ҫке хура. 
Юхтарнӑ халӑх тарпала куҫҫулӗ, 
Пуҫҫапнӑ ӗмӗр Пихампар турра. 

Ун ӑслӑ юррипе юмах-халапӗ 
Усраннӑ теҫҫӗ хӑвӑл ӑшӗнче; 
Шуйттан ҫырми те Пыллӑх, 

Кашкӑр лапӗ 
Итленӗ вӗсене сӗм каҫсенче. 

Ӗмӗтленни-ҫунни те иртнӗ кӑлӑх, 
Ҫырса хумашкӑн сас палли те ҫук... 
Ҫакна йӑлтах курса ӑнланнӑ тӑлӑх 
Ҫӗрсем-хирсем виҫсе ҫӳренӗ чух. 

Вӑл ҫитӗ тенӗ яланах мӑнтарӑн 
Ятне илтсе тӑма саманара, 
Ак Чӗмпӗр ҫулӗпе тусан тустарнӑ 
Ун ҫӑпаталлӑ ачисем вара. 

Патша саманинче вӑл тем те тӳснӗ, 
Нумай вӑл курнӑ хурапа шурра. 



Вӑл лартнӑ ҫимӗҫ тертлӗн шӑтса ӳснӗ, 
Пур халӑхпа ҫӗр асапне кура. 
Сӗм чӑтлӑх витӗр ҫӗнтерсе тухасшӑн 
Вӑл парӑнмасӑр утнӑ ҫутталла. 
Ӑна хавхалантарнӑ Ленин ашшӗ — 
Ӗмӗтсемпе, ӑспа, кӑмӑлпала. 
...Ту айӗнче ларать мухтавлӑ Кушкӑ. 
Кӑнна юхса выртать ял ҫумӗпе. 
Чечен касра, куратӑп, ушкӑн-ушкӑн 
Ача-пӑча шкула чупать ирпе. 
Вӑл уҫнӑ шкул. Пӗр Кушкӑра ҫеҫ мар вӑл. 
Атӑлпала Сӗве тӑрӑхӗнче 
Кашни ялтах вӑл ырӑ ят хӑварнӑ, 
Кашни ҫынах пӗлет халь ун ҫинчен. 
Ҫӗршыв ҫине ҫурхи хӗвел пӑхсассӑн 
Эпир кунта-ҫке ҫӗнӗ тивлетпе, 
Ҫут кун-ҫула ҫул тытрӑмӑр хавассӑн, 
Кӑнна та Атӑла ҫул тытнӑ пек. 
Ҫуралнӑ ялӑма килсе кӗрсессӗн 
Пире ӑс панӑ шкулӑн умӗнчен 
Эп Яковлев ятне аса илмесӗр, 
Сума сумасӑр, нихӑҫан иртмен. 
Вӑй илтӗмӗр ҫӗнӗ тӗнче тумалӑх, 
Ҫитетпӗр ҫӳллӗ ӗмӗтсем патне. 
Ҫапах нихҫан, нихҫан та манмӗ халӑх 
Хӑйне букварь тыттарнӑ ҫын ятне. 



ПАЛӐК 

Эп куратӑп авалхи пӗр палӑк, 
Пушкин юррине кӗнӗ фонтан. 
Ӑна лартнӑ ӗмӗр асӑнмалӑх 
Тыткӑнри хӗр ячӗпе пёр хан. 

Кӗлетки ун ҫын сӑн-пичӗ евӗр, 
Шыв тумла тӑрать ун куҫӗнче: 
Вӗҫӗмсӗр куҫҫуль тӑкать ку тейӗр; 
Вӑл чӑнах ҫав шухӑшлӑ иккен. 

Ун ҫине пӑхатӑн та туятӑн: 
Юрату — чун савӑнӑҫӗ мар, 
Юрату — кӑшт хурлансах 

калатӑн — 
Чӗрене ҫунтаракан кӑвар. 

Савнӑ тусӑн ячӗпе пӗр палӑк 
Манӑн та лартасчӗ пурнӑҫра; 
Лартаясчӗ ӗмӗр асӑнмалӑх 
Чи илемлӗ юрӑ-сӑвӑран. 

Шухӑшӗ ун пултӑрччӗ ҫунатлӑ 
Чун савни патне вӗҫсе кайма, 
Чӑн сӑмахӗ — ҫепӗҫ те хӑватлӑ 
Сарӑ хӗрӗн кӑмӑлне уҫма. 

Ҫамрӑк ӗмӗрех ӑна вулатӑр, 
Туйтӑр: юрату — вӑл хурлӑх мар; 
Юрату вӑл — савӑнсах калатӑр — 
Чуна ырлӑх паракан кӑвар. 



ШУПАШКАР ҪӐКИСЕМ 
Шупашкар ҫӑкисем, Шупашкар ҫӑкисем — 
Хамӑр ҫамрӑк чухне юратса лартнисем! 
Йӑрӑс пӳллӗ эсир, ӳснӗ ҫӳллӗ эсир: 
Ытараймӑн пӑхса халь сире каҫ та ир. 

Ешӗл тумлӑ ҫыран, симӗс пурҫӑн ҫаран 
Атӑлпа пынӑ чух курӑнать аякран; 
Курӑнаҫҫӗ ҫуртсем, тӑвалла урамсем — 
Ку вӑл пирӗн хула, асӑмри тусӑмсем! 

Пӑрахут кӑшкӑртать, вӑрмана ян ярать, 
Ӑна хирӗҫ сӑртран пӑравус сас парать. 
Ӗҫлеме заводсем, вӗренме шкулӗсем, 
Уҫӑлма сачӗсем, юратма хӗрӗсем... 

Атӑла пӗвесен, йӑлӑма шыв илсен, 
Сарлака кукӑрсем хумсемпе чӳхенсен, 
Тусӑм, кил хӑнана, пӗрле тинӗс курма, 
Урамран урама ишсе каҫ юрлама. 

Ай, тӑван Шупашкар! Эс тинех чухӑн мар, 
Сан ятна мухтаса уҫҫӑн юрӑ юрлар. 
Савӑнса итлӗрсем, пирӗн ҫывӑх туссем. 
Шупашкар ҫӑкисем, Шупашкар ҫӑкисем! 


